
Galasiërs 2:11-21 (20)
Ek wil vandag 'n vraag vra....
....ook aan myself.

...'n baie ernsige vraag.

Dit hou verband met wat Paulus skryf in Galasiërs 2.

Hy skryf daar in vers 16:
Ook ons het tot die geloof in Christus Jesus gekom, en dit is hoe ons vrygespreek is: deur in Christus te glo en nie deur die wet te onderhou nie...
Paulus bedoel: hyself het tot die geloof in Christus Jesus  gekom.
En as mens na die konteks kyk.... dan sien mens dit gaan oor die uitwerking wat hierdie geloof op jou het;

...die verskil wat hierdie geloof aan jou maak.

En dit is die vraag:

Wat doen jou geloof aan jou?

Watter impak het jou geloof op jou lewe?

En vandag gaan ons elkeen na onsself kyk...
...met die vraag: stop ek dalk voor die uiteindelike uitwerking wat my geloof in my lewe behoort te hê?

En daarom gaan ons ook ons verootmoedigingsdeel van die erediens na die preek doen – aan die einde van die diens.

Wat ons dus gaan doen, is om saam met Dawid te sê:

Deurgrond my, o God, deurgrond my hart, ondersoek my, sien tog my onrus raak. Kyk of ek nie op die verkeerde pad is nie en lei my op die beproefde pad! Psalm 139:23, 24 
Kom ons begin hierdie preek deur hierdie gebed nou eers vir God te sing:
[sing Ps 139:12]
Kom ons lees nou Galasiërs 2:11-21

Gal 2:11 Toe Sefas egter later na Antiogië toe gekom het, het ek my openlik teen hom verset omdat sy optrede duidelik verkeerd was. 12  Voordat daar van Jakobus se mense aangekom het, het Sefas gewoonweg saam met nie–Joodse gelowiges geëet. Maar toe dié mense daar aankom, het hy hom onttrek en hom eenkant begin hou, omdat hy bang was vir die voorstanders van die besnydenis. 13  Die ander Joodse gelowiges het ook saam met hom begin huigel, en selfs Barnabas het hom deur hulle huigelary laat meesleep. 14  Toe ek sien dat hulle van die reguit pad van die evangeliese waarheid afwyk, het ek daar voor almal vir Sefas gesê: “Jy is ‘n Jood, en jy hou jou nie meer aan die Joodse gebruike nie. As jy self leef asof jy nie ‘n Jood is nie, hoe kan jy dan mense wat nooit Jode was nie, wil dwing om te lewe asof hulle Jode is?” 15  Ons is Jode van geboorte en nie sondaars uit die heidene nie. 16  En tog weet ons dat ‘n mens nie van sonde vrygespreek word deur die wet van Moses te onderhou nie, maar alleen deur in Jesus Christus te glo. Ook ons het tot die geloof in Christus Jesus gekom, en dit is hoe ons vrygespreek is: deur in Christus te glo en nie deur die wet te onderhou nie, want geen mens word vrygespreek op grond daarvan dat hy die wet onderhou nie. 17  As uit ons soeke na vryspraak in Christus geblyk het dat ons ook sondaars is, beteken dit dan dat Christus in diens van die sonde staan? Beslis nie! 18  Maar as ek die bepalings van die wet wat ek nietig verklaar het, weer laat geld, dan maak ek myself daarmee tot ‘n oortreder. 19  Maar wat my betref, deur die wet is ek vir die wet dood sodat ek vir God kan lewe: ek is saam met Christus gekruisig, 20  en nou is dit nie meer ek wat lewe nie, maar Christus wat in my lewe. Die lewe wat ek nou nog hier lewe, leef ek in die geloof in die Seun van God wat sy liefde vir my bewys het deur sy lewe vir my af te lê. 21  Ek verwerp nie die genade van God nie. As ‘n mens vrygespreek kon word op grond daarvan dat hy die wet onderhou, sou dit immers beteken dat Christus verniet gesterwe het.
· Wat doen jou geloof aan jou?
· Wat se verskil maak jou geloof in jou lewe?

Ek wil vir u vyf sake noem – wat die verskil van geloof in mens se lewe beskryf:
1. Geloof beteken dat ek die belydenis van die kerk ken;
En dit aanvaar as die waarheid.

Dit wat die kerk leer het ek nou in my belydeniskatkisasie oor drie jaar in my kop gekry;
En nou kan ek ondervra word;

En as ek alles goed genoeg kan opsê ...

...kan ek my geloof bely.

Vir baie jare was dit die enigste uitwerking wat ons dink geloof op 'n mens het.

2. Geloof beteken dat ek Jesus Christus as my enigste Verlosser aanvaar;

Toe het ons besef dat kennis alleen nie is wat geloof beteken nie;
...en die vaste vertroue deel in die Kategismus – is beklemtoon.

Geloof beteken ek het tot die persoonlike toeëiening van Jesus se weldade aan my, gekom.

En ongelukkig het dit daar geëindig.
3. Geloof beteken ek leef in 'n nabye, persoonlike, lewende verhouding met die Here.
Toe het ons verder gegaan en gesê:

Geloof bring my in 'n nabye verhouding met die Here;

Sodat die Here nie meer ver is nie, 

Maar dat ek die Here se teenwoordigheid beleef – dag na dag.
So het geloof die klem verskif van kennis na ervaring;

...van teorie na die praktyk van die lewe.

En toe het ons daar gestop.

Dink u ons kan daar stop?

Dink u dit is al uitwerking wat geloof op ons behoort te hê?

Nee, daar kom nog 'n saak by:

4. Geloof beteken om 'n roekelose vertroue in die Here te hê.

Die van u wat nog nie die fliek “Faith like patatoes” gesien het nie, kan dit gerus doen.

Daar sien mens hoe geloof 'n man (Angus Buckan) se hele uitkyk op edie lewe verander,

...in so mate dat hy in die Naam van die Here dinge aangepak het;
...wat ander mense nooit sou aanpak nie;

Soos Josua en Kaleb – wat vir Moses gesê het:

In die Naam van die Here sal ons die land Kanaan kan inneem.

In ons eie gemeente is daar mense wat ding aangepak het in die Naam van die Here...

...en die Here het dit geseën.

Goed, dink u ons kan hier eindig?

Dink u dit is die somtotaal van wat geloof aan 'n mens doen?
Ons het vir baie jare hier geëindig – selfs vroeër geëindig.

En by die heel belangrikste uitwerking van geloof, het ons jnie uitgekom nie...

...daarom die selfondersoek vandag – en die verootmoediging.
5. Geloof beteken om (in die woorde van Gal 2:20) te sê “Ek leef nie meer, nie Christus leef in my!” 

U sien, Paulus praat hier oor sy eie geloof – en die uitwerking daarvan.
Maar ook oor Cefas (of Petrus) se geloof – en die uitwerking daarvan.

Nou, Petrus se geloof het duidelik nie die volledige uitwerking wat geloof behoort te hê nie:

Want Petrus is nie eerlik nie – hy gee voor.
Hy het nie 'n probleem om saam met heidense-Christene te kuier nie (dit is Christene wat voorheen heidene was);

Maar toe die Joodse-Christene daar opdaag, (dit is Christene wat voorheen Jode was), toe hou hy hom eenkant – weg van die heidense Christene af.

Sy rede: Hy was bang vir die Joodse-Christene.
Hoekom?

Want hulle het nog die besnydenis-wet onderhou.
En nou wil Petrus ook wys dat hy hierdie wet as belangrik beskou.
Hy weet hy kan dit nie doen – maar sy bang-geit maak hom oneerlik – hy gee voor.

Paulus sê vir hom: “Jy weet 'n mens word vrygespreek – nie deur wette te onderhou nie – maar deur in Christus te glo.”

En dan praat Paulus van sy eie geloof:
En hy noem die uitwerking wat hierdie geloof in sy lewe het:

Hy sê:

Ek is saam met Christus gekruisig, en nou is dit nie meer ek wat lewe nie, maar Christus wat in my lewe (Gal 2:19,20)
As mens nie op hierdie punt kom nie, het jou geloof nog nie die uitwerking bereik wat die Here wil hê dit moet bereik nie.
Kom ons kyk daarna:
Wat is hierdie finale uitwerking?

Doodeenvoudig: Christus leef in my!

Wat beteken dit?
Ons het vir baie jare gedink dit moet verklaar word in terme van die verhouding tussen ek en Christus.

Met ander woorde: 

Hoe naby is Christus aan my?

En dan antwoord ons: so naby dat die Hy eintlik in my is.

Maar weet u, hierdie woorde beskryf nie die aard van 'n verhouding nie;

Hierdie woorde beskryf die aard van die verandering wat in my plaasvind.

Dis 'n ander manier om te sê:

GELOOF MAAK VAN MY 'N BETER MENS – EN HIERDIE BETER MENS IS JESUS;
GELOOF MAAK VAN MY 'N NUWE MENS – EN HIERDIE NUWE MENS IS CHRISTUS.
Wat maak jou geloof van jou?

Maar net iemand wat nou beter kennis van die waarheid het?

Nee – iemand wat verander het.

Kom ek stel dit so:

Dit gaan nie oor informasie nie, maar oor transformasie.

Dit gaan nie oor wat jy weet nie, maar oor wie jy is.
Wie is jy?

Iemand in wie Jesus Christus leef.

Wat beteken dit prakties?

Dit beteken jy kyk met Jesus se oë;
...luister met sy ore;

...praat met sy mond;

...werk met sy hande;

...loop met sy voete.

Kom ons kyk na twee voorbeelde uit Handelinge:
Die tronkbewaarder van Filippi was 'n harde en geharde man;

Hy het daagliks – sonder enige gevoel of simpatie – letterlik mense in die tronk gegooi – sodat hulle so hop op die klipvloer.
Hy het geen simpatie met hulle gehad nie.

En toe kom hy tot geloof in Jesus Christus (so lees ons in Handelinge 16)

 En kyk nou na die transformasiewat plaasvind in daardie man se lewe:
Hy neem Paulus en Silas (wat twee gevangenis was) na sy huis;

...dit was na 12 uur die nag;

...en hy versorg hulle: was hulle wonde, gee vir kos.

Wat sien mens?

'n man wat nie meer lewe nie, maar Christus wat in hom lewe!
Hierdie selfde Petrus – van wie ons gelees het dat hy onopreg was,
Het by Kornelius se huis gekom;
En Kornelius het voor neergebuig.

Nou onthou u hoe graag wou Petrus Jesus se opvolger word...

...hy het op 'n keer gevra: Here, wanneer gebeur hierdie dinge – wanneer gaan U weg?

...met net een doel: om te weet wanneer hy kan oorneem.

Nou buig hier 'n man voor Petrus;

...en Petrus sê vir hom: “Staan op, ek is maar net 'n mens soos jy.”
Wat sien ons?

'n Man in wie Jesus Christus leef.

Want daardie optrede is nie Petrus nie – dit is Christus.

Weet u, ons het vir mekaar gesê:

Ons aanbiddingstyl  - ons spiritualiteit – moet nie net 'n verstandelike spiritualiteit wees nie, maar ook 'n piëteits-georiënteerde spiritualiteit.
Anders gestel:
Ons moet die Here nie net met die verstand ken nie,

maar ook in ons lewens ervaar.

En dit is baie belangrik – anders sit ons met 'n halwe spiritualiteit.

Dink u ons kan daar eindig? – ek ken die Here met my verstand en ervaar Hom in my lewe?
Nee – ons kan nie  -  ons moet verder gaan.

Jesus wat in my leef...
...beteken ek word 'n beliggaming van die opgestane Christus.

Die engelse praat van “embodyment”

Jy word wat jy glo. 

Verstaan u die begrip: beliggaming?

Ons lees in Kolossense dat die Vader in Christus beliggaam is.

Met ander woorde: in Christus leer ons ook die Vader ken.

As Christus in jou beliggaam is, sal mense in jou, Christus leer ken.
Want dit is immers nie jy wat leef nie, maar Christus in jou.

Nou wil ek ook 'n ander woord gebruik:

Om uitdrukking te gee aan die lewende Christus.

As Christus in my leef, dan gee ek uitdrukking aan Christus in hierdie wêreld.

En dit is die punt waar die Here wil hê ons moet uitkom met ons geloof:
...nie maar die regte kennis hê ie;
...ook nie maar net om Christus te ervaar en beleef nie;

...maar nog verder:
Om uitdrukking te gee aan Christus – in hierdie wêreld.

Om 'n uitdrukking van Christus te wees – vir die wêreld.

Om vir die wêreld te wys: WIE is Christus – sonder om noodwendig te praat.

Geloof is nie net iets wat jy bely nie,

Maar wat jy beleef;

Waarvan jy 'n beliggaming is;

En waaraan jy uitdrukking gee.
Ten slotte:
Ons lees in Genesis 1:2   Die aarde was heeltemal onbewoonbaar, dit was donker op die diep waters, maar die Gees van God het oor die waters gesweef.
En toe het die Gees lewe gebring!

Dieselfde Gees wil ook in jou ...lewe bring!

Die lewe van Jesus Christus!
Nou gaan ons onsself voor God verootmoedig...
...en elkeen van ons wat dalk stop voor hierdie lewe van Christus in my;
...elkeen wat nie voluit God se bedoeling met geloof stap nie – maar voor die tyd ophou;

...ons gaan elkeen ons skuld voor die Here bely.

Kom ons luister eers na Joh 15 waar Jesus aan ons 'n belangrike opdrag gee:

Johannes 15:1 “Ek is die ware wingerdstok en my Vader is die boer. 2  Elke loot aan My wat nie vrugte dra nie, sny Hy af; maar elkeen wat vrugte dra, snoei Hy reg, sodat dit nog meer vrugte kan dra. 3  Julle is alreeds reg gesnoei deur die woorde wat Ek vir julle gesê het. 4  Julle moet in My bly en Ek in julle. ‘n Loot kan nie uit sy eie vrugte dra as hy nie aan die wingerdstok bly nie; en so julle ook nie as julle nie in My bly nie. 5  “Ek is die wingerdstok, julle die lote. Wie in My bly en Ek in hom, dra baie vrugte, want sonder My kan julle niks doen nie. 6  As iemand nie in My bly nie, word hy weggegooi soos ‘n loot en hy verdroog. Die mense maak sulke lote bymekaar en gooi dit in die vuur, en dit verbrand. 7  As julle in My bly en my woorde in julle, vra dan net wat julle wil hê, en julle sal dit kry. 8  My Vader word juis daardeur verheerlik dat julle baie vrugte dra en my dissipels is.” 

***********************

